
Athugasemdir við tillögu til þingsályktunar um áætlun um vernd og orkunýtingu landsvæða.

151. löggjafarþing 2020-2021.
Þingskjal 462 — 370. mál.
Stjórnartillaga.

Stjórn félagsins Vinir Þjórsárvera gera eftirfarandi athugasemdir:

Stjórn Vina Þjórsárver fagnar því að tillagan er kominn til afgreiðslu Alþingis og væntir þess 
að vel takist til um afgreiðslu málsins. Margt gott má segja um framkomna tillögu. En 
gallalaus er hún ekki og því óskar stjórnin að koma nokkrum athugasemdum á framfæri, sem 
varða tillögu okkar um að Hvamms-, Holta- og Urriðafossvirkjun, verði færðar úr 
nýtingarflokki Rammaáætlunar yfir í  verndarflokk.

Rétt er að geta þess í upphafi að stjórn Vina Þjórsárvera fagnar því sérstaklega að 
hugmyndin um Kjalölduveita, sem í raun er ný útfærsla Norðlingaölduveitu, er í tillögunni 
sett í verndarflokk. Þannig verður komið í veg fyrir rask við sunnanverð Þjórsárver og 
vonandi er þetta í síðasta sinn sem gerð er atlaga að verunum dýrmætu. Stjórnin treystir því 
að Alþingi staðfesti niðurstöðu svo framtíðarfriður ríki nú um þetta svæði sem hefur verið 
átakamál í liðlega hálfa öld.

Upptakakvíslar Þjórsár koma úr Hofsjökli og renna um Þjórsárver þar sem þær sameinast og 
verða að stórfljótinu Þjórsá sem er lengsta á landsins og rennur til sjávar í Flóanum. Á leið 
þessa mikla vatnsfalls eru nú tvær virkjanir, Sultartangavirkjun og Búrfellsvirkjun. Um þær 
ríkir friður sem og um aðgerðir til að auka afkastagetu þeirra. Betri nýting fyrirliggjandi 
mannvirkja er oftast besti virkjunarkosturinn.

Samkvæmt tillögu að þingsályktun falla Hvamms-, Holta- og Urriðafossvirkjun í nýtingarflokk. 
Samþykki Alþingi tillöguna og raungerist hún með virkjunum, mun rennsli og eðli árinnar frá 
Búrfellsvirkjun til sjávar, eða um 60 km raskast enn frekar og hafa umtalsverð áhrif á 
umhverfi Þjórsár og jafnvel til lengri tíma litið á ströndina og lífríkið í hafinu.

Nú er hafinn áratugur endurheimtar vistkerfa hjá Sameinuðu þjóðunum. Ákall tímans er að 
vernda og endurheimta vistkerfi, að auka lífbreytileika og nýta náttúru á sjálfbæran hátt.

Með virkjunum í Þjórsá er verið að rífa í sundur samhengi náttúrunnar. Lón, nánast þurrir 
spottar í farvegi Þjórsár, vegir, stíflur, námur og annað sem fylgir, veldur gróður og 
jarðvegseyðingu og fleiri skemmdum á náttúru auk þess sem framkvæmdirnar hafa veruleg 
neikvæð áhrif á lífríki Þjórsár þar sem er búsvæði laxa og margra annarra fiska og lífvera. Þar 
er virkt, heilt vistkerfi. Menningarlandslag í byggð raskast verulega með áhrifum á vellíðan 
íbúa.

I stað þess að leggja drög að þessari vegferð væri nær að stöðva landeyðingu og fara af krafti 
í að endurheimta gróður og jarðveg á Suðurlandi og stuðla að skynsamlegri nýtingu lands og 
landgæða, tryggja vernd landslags, náttúru og menningarverðmæta og koma í veg fyrir 
umhverfisspjöll og ofnýtingu, með sjálfbæra þróun að leiðarljósi og náttúran fái að þróast 
eftir eigin lögmálum.

Vistkerfum hnignar og tegundum heimsins fækkar. Samfélög heimsins eru tengd hvert öðru 
og því munu áhrif svæðisbundinna breytinga breiðast út. Islendingar verða að fylgjast með 
þessari þróun og vernda og bæta sitt land til að treysta grundvöll sinn til fæðuframleiðslu.
Að koma í veg fyrir frekari náttúruspjöll í Þjórsá er gott framlag í þessa veru.

Það er nauðsynlegt að Alþingi geri sér grein fyrir að ýmislegt í skýrslu um rammaáætlun III 
sýnir að verulega óvissa er um áhrif virkjananna þriggja í neðri Þjórsá á lífríkið í ánni og 
hliðarám hennar. Náttúran á að njóta vafans er ein megin regla umhverfisréttar. Óvissa ríkir 
um virkni seiðafleytna og um áhrif vatnsmagns- og rennslisbreytinga á gönguleiðir, 
hrygningarstöðvar og uppeldisstöðvar laxfiska. Sá stofn laxfiska sem um ræðir, nýtur 
sérstöðu á heimsvísu hvað varðar stærð og aðlögun að óvenjulegu umhverfi. Áhrifaeinkunn í 
mati verkefnisstjórnar á þennan þátt er mjög há, en endurspeglast því miður ekki í 
meðaltalseinkunn.

Hvað varðar nytjar þá hefur komið fram í mati faghóps II að sú aðferðafræði sem beitt hefur 
verið gefur ekki rétta mynd af þeim verðmætum sem í húfi eru með tilliti til íslenska 
laxastofnsins.

Þá mega ekki áhrif virkjananna á samfélag heimamanna á svæðinu gleymast. Samfélög hafa 
liðið fyrir erfiðar deilur um virkjanatillögur. Allt bendir til þess að næg orka verði til í landinu 
næstu ár. Þetta er pólitískt úrlausnarefni og því verkefni Alþingis finna lausn á þessu.

Framangreind atriði bera öll að sama brunni. Það eru umtalsverðir verndarhagsmunir í húfi í 
neðri hluta Þjórsár auk þess sem velferð í aðliggjandi samfélögum er í húfi. Þetta verður 
Alþingi að hafa í huga við mat sitt á framkominni þingsályktunartillögu.

Stjórn Vina Þjórsárvera leggur því til að ofangreindar virkjanir, Hvamms-, Holta- og 
Urriðafossvirkjun, verði færðar úr nýtingarflokki Rammaáætlunar yfir í verndarflokk.

